
Füneräl d’un vecc’. 
 
Crëda, l’ e mei atzè! 
Ghera gnanca una fassia cun i’occ’ russ; 
tütt in sileinsi, par riguärd ad te, 
ssintiva appena quälca culp ad tuss. 
Adrè la bbàra ghera i to pareint, 
i solit fiur 
e poc visein. 
Guardäv to fiöla, tütt i anvud e ho vist, 
ieran cumpost, ma gnanca tant gumì 
tant cme in dill roob previst. 
Dal rest, al füneräl d’un vècc’, ta ‘l se, 
l’ e poc ad pö d’una furmalitä; 
cus gävat a la vita da d’mandä? 
L’era za tant sa ‘n t’er mia in di pe… 
i amis ca ‘t gäva ? Ieran mort d’ un pess! 
I t’aspettrann, pö däs, lamò al campsant, 
i vurran dit parchè t’ e scampä tant, 
it duandrann cusa ‘t ga stäva a fä 
in da stu mond ca ‘l n’era mia pö ‘l to, 
dua ‘n ta gäv da spartì gnint cu atzöin 
e ‘t risültäva viv…pena in cumoin. 
Par tütt al rèst , t’era za mort da un po… 
T’ äva da seint al prett c’ ha ditt la mëssa 
quand i t’ hann purtä sö. 
Ad solit, par la gint ca va stä via, 
i fann di panegiric, in la finissan pö, 
daspëss is perdan in dl’ ipocrisia: 
< Dopo una vita laboriosa e onesta >… 
< Piangiam la prematura dipartita >… 
< L’ accoglieranno in ciel gli angeli in festa >… 
….e i disan seimpar bein, 
anca se ‘l mort a l’era un lagusein. 
Par te, don Pedar, al ga vì bon güst! 
L’ ha risparmiä i ricam, 



tütt ill pumpäd ca löia; 
l ‘ ha ditt ca t’e partì tant cme una föia 
ac s’ e dastaccä dal ram…. 
Ca ‘t t’e smurzä cme ‘l ciär d’ una busìa 
quand e finì stupplein, 
e che lassö ‘t garè ‘l premi dal giüst, 
e l’ha finì par dät la bedission! 
Riposa in päs Tanon! 
L’ e bèll a lasä ‘l mond cma t’ e fatt te, 
seinsa tragedi, quasi in pönta ‘d pe! 


